«Республикаса йӧзлысь дзоньвидзалун видзӧмын вежсьӧмъясӧн колӧ збыльмӧдны олысьяслысь кӧсйӧмъяссӧ»

Та йылысь юӧртіс Коми Республикаса Юралысь Вячеслав Гайзер дінмуса Веськӧдлан котырлӧн заседание вылын, кӧні видлалісны 2011 воын «Дзоньвидзалун» верктуя национальнӧй балаӧ пырысь выль туйвизьяс олӧмӧ пӧртӧмын бӧртасъяс.

«Став юалӧмыс, мый йитчӧма дзоньвидзалун видзӧмкӧд,  миянлы зэв тӧдчана. Тайӧ юкӧнын ӧніяӧдӧм туйвизьяс олӧмӧ пӧртӧмыс петкӧдлӧ, колана ногӧн-ӧ да ас кадӧ-ӧ сетӧны гражданалы медицина отсӧгсӧ, бурмӧ-ӧ олысьяслӧн дзоньвидзалуныс. Ковмас кӧ, сідзкӧ колӧ стӧчмӧдыштны тайӧ уджсӧ», - юӧртіс Коми Республикаса Юралысь Веськӧдлан котырлысь заседание восьтігӧн.

Шӧр докладӧн петкӧдчис Коми Республикаса йӧзлысь дзоньвидзалун видзан министр Ярослав Бордюг, коді тӧдчӧдіс, мый 2011 восянь республикаын кутісны збыльмӧдсьыны «Дзоньвидзалун» верктуя национальнӧй балалӧн выль туйвизьяс, кодъяслӧн могыс - водзӧ вылӧ бурмӧдны демография серпас.

«Кольӧм восянь ӧткымын туйвизь серти республика заводитіс босьтны федеральнӧй сьӧмкудйысь субсидияяс найӧс ӧтув финанисируйтӧм вылӧ. Сы лыдын  кага чужтӧдз сылысь дзоньвидзалун торксьӧм кузя диагностика бурмӧдӧм вылӧ вӧлі сетӧма 19 миллионысь унджык сьӧм. Ньӧбӧма оборудование, велӧдӧма специалистъясӧс, кодъяс босьтісны кагалӧн чужтӧдз диагностика нуӧдӧм кузя войтыркостса сертификат»,- юӧртіс Я. Бордюг.

Сідзжӧ, 2011 воӧ республика медводдзаысь босьтіс федеральнӧй сьӧмкудйысь субсидия неонатальнӧй да аудиологическӧй скрининг нуӧдӧм вылӧ. Субсидиялӧн ыдждаыс - 5 миллион шайт гӧгӧр.

«2011 воӧ неонатальнӧй скринингӧн видлалісны 11 сюрсысь унджык чужсьӧг кагаӧс, мый серти тӧдмалісны чужӧмдырся сьӧкыда 6 висьысьӧс (гипотиреоза, муковисцидоза, адреногенитальнӧй синдром), став челядьлы лои сетӧма торъя бурдӧдчӧм, - водзӧ висьталіс Я. Бордюг. - Аудиологическӧй скрининг петкӧдліс 48 омӧля кылысь кагаӧс. Вӧчӧма кохлеарнӧй имплантация кузя 10 операция.  Чайтӧм серти, тайӧ туйвизьяссӧ олӧмӧ пӧртӧм серти омӧльджыка кутасны кувсьыны чужсьӧг кага да лоны вермытӧмӧн йӧз».

Министрлӧн кывкӧрталӧм серти, 2011 воӧ демография политика да «Дзоньвидзалун» верктуя национальнӧй бала олӧмӧ пӧртӧм пуктіс ыджыд пай дінмуса демография петкӧдлас бурмӧдӧмын: «Чиніс кувсьӧмъяслӧн лыдыс. Орччӧдны кӧ  «Дзоньвидзалун» проект збыльмӧдӧм заводитчан кадколастсӧ да ӧніясӧ, кувсьӧм лыдыс чиніс 20 прӧчент вылӧ. Бӧръя кызь вося кадколастӧ республикаын медводдзаысь тыдовтчис олысь лыд содӧм.  Пӧшти кык пӧв чиніс чужсьӧг кагаяслӧн кулӧм, 35 прӧчентысь унджык — уджавны вермысь олысьяслӧн. Морт олан кадколастыс содіс  62,3 арӧссянь 67,5 арӧсӧдз».

Ярослав Бордюг серти, локтан кадколаст кежлӧ шӧр могъяс пиысь ӧти - Коми Республикаӧс пытны наркология диспансеръяслысь удж бурмӧдан федеральнӧй уджтасӧ.

Коми Республикаса Юралысь тшӧктіс регионса Йӧзлысь дзоньвидзалун видзан министрлы зумыдмӧдны уджсӧ тайӧ туйвизьын, дасьтыны колана ногӧн подув да пуктыны став вынсӧ сы вылӧ, медым пырӧдчыны тайӧ федеральнӧй уджтасӧ лӧсялана финансирование вылӧ петӧмӧн. 

